
ପଳାଇଲେ ପଥପାର୍ଶ୍ୱ ଗ୍ରାମ-ଶ୍ୱାନବାର ।

ଗ୍ରାମେ ଗ୍ରାମେ ଘରେ ଘରେ କୁଳବଧୂ କୁଳ,

ନୀରବେ ରହିଲେ ଲୁଚି ହୋଇ ଭୟାକୁଳ ।

ପଥପାର୍ଶ୍ୱ ବିଟପୀରୁ ବିହଙ୍ଗମଗଣ,

ରବି ରବି ଦଳ ଦଳ କଲେ ପଳାୟନ ।

ଶିବାମାନେ ପଳାଇଲେ ଲେଉଟି ଲେଉଟି,

ମଣ୍ଡଳିଲେ ଗୃଧ୍ରଗଣ ନଭୋଦେଶେ ଉଠି ।

ଚଟି ଚଟି ହୋଇଅଛି ରସଦ ସଂଗ୍ରହ,

ପ୍ରଜାବୃନ୍ଦ ଜଗିଛନ୍ତି ରହି ଅହରହ ।

ଫାଟିଅଛି ବେତ୍ରାଘାତେ ଶରୀର କାହାର,

ମସ୍ତକୁ ହୋଇଛି କାହା ରକତ ବାହାର ।

ଢାଙ୍କିଛନ୍ତି ଆଘାତକୁ ମଳିନ ବସନେ,

କମ୍ପୁଛନ୍ତି ଶୀତେ ଶୀର୍ଣ୍ଣ ହୋଇ ଅନଶନେ ।

ନିଶିରେ ପାଇଛି ପାଣି କାହା ଅପଘନ,

ତହିଁ ସଙ୍ଗେ ପାଇଅଛି କୁଲାର ପବନ ।

ଭ୍ରମୁଅଛି ଚପରାସୀ ହୋଇ ବେତ୍ର କର,

ତାକୁ ଚାହିଁ ପ୍ରଜାଙ୍କର ପ୍ରାଣ ଥରହର ।

କାହାଠାରେ ଥିଲେ କିଛି ଦ୍ରବ୍ୟର ଅଭାବ,

ଦେଖାଉଛି ଚପରାଶୀ ନେତ୍ରର ପ୍ରଭାବ ।

ଏକ ଦୁଇ ନୁହନ୍ତି ସେ ବହୁ ଚପରାସୀ,

ପ୍ରତାପରେ ଦେଉଛନ୍ତି ଧଇର୍ଯ୍ୟ ବିନାଶି ।

ଚପରାସୀ ଦଳ ମୂଳେ ଛନ୍ତି ଜମାଦାର,

ଲୋକ ଜାଣି ହେଉଛନ୍ତି ସେହୁ କ୍ଷମାକାର ।

ବିକ୍ରୟ କରନ୍ତି କ୍ଷମା ମୂଲ୍ୟ ଅନୁସାରେ,

ପ୍ରହାର ସହୁଛି ମୂଲ୍ୟ ନାହିଁ ଯାହାଠାରେ ।

ଯେ ଦ୍ରବ୍ୟ ନ ପଡେ଼ କେବେ ପ୍ରଜାର ନୟନେ,

ଲାଗିଛନ୍ତି କେତେ ଲୋକ ତାହା ଆନୟନେ ।

ଯେଉଁ ଦ୍ରବ୍ୟ ନ ମିଳଇ ଗ୍ରାମରେ ପ୍ରଜାର,

ତହିଁ ପାଇଁ ଧାଇଛନ୍ତି ନଗର ବଜାର ।

